Ta’lim texnologiyalari.
         1.  Yaxlit pedagogik jarayon tizimidagi ta’lim texnologiyalari.
 

       Pedagogik texnologiya deb ta’lim jarayonini samaradorligini oshirishga, ta’lim oluvchilarning rejalashtirilgan natijalargaerishishni ta’minlashga qaratilgan xorij pedagogika yo‘nalishiga aytiladi. Aslida “pedagogik texnologiya” iborasi ingliz tilidagi“an educational technology” - “ta’lim texnologiyasi” iboraning noaniq tarjimasidir.

 

       O‘quv jarayoniga texnologiyani kiritishga urinishlar o‘tgan asr davomida to‘xtovsiz bo‘lgan. O‘tgan asrning 50-yillarigacha ular bir texnik muhit – an’anali ta’limning avtomatlashtirilgan vositalar jamlamasini yaratishga qaratilgan. 50-yillarda esa aynan o‘quv jarayonini tashkil etishda yangicha texnologik yondashish payodo bo‘ldi. Birinchi yo‘nalish ham yangi informatsion texnologiyalarni o‘zlashtirish yo‘lida rivojlanib bormoqda. Ikkala yo‘nalish tobora bir-biriga kirishib, ta’lim nazariyasini yangilamoqda. 

       Aytish joizki, hozirgi kunda ta’lim texnologiyasi tushunchasini keng ma’noda tushunish mumkin, ham pedagogik fan sohasi sifatida, ham ma’lum o‘qitish texnologiyasi sifatida.

 
       2.  Odamlar nega va qanday bilim oladilar? 
       O‘quv axborotlari, ularning turlari va shakllari. O‘qituvchi (yoki muallim)ning vazifasi insonlarga yangi bilim va ko‘nikmalarni egallashga yo‘naltirishdan va insonlarning o‘zida mavjud bo‘lgan bilim hamda ko‘nikmalarni takomillashtirishdan iborat. Insonlarning yangi bilimlarni o‘rganishga intilishlarining asosiy sabablari:

· Avlodlar tajribasini o‘zlashtirish va davom ettirish; 

· Bilim olishga bo‘lgan ehtiyoj; 

· Ma’lumot olishga xohish; 

· Yangilikka intilish; 

· Shaxsiy yutuqlarga erishish; 

· Narsalarning inson uchun ahamiyatli yoki ahamiyatsizligini anglash; 

· Raqobatlashish; 

· Turmush kechirishning vositasi sifatida foydalanish; 

· Borliqning tilsimlarini ochish uchun. 

       Inson tomonidan qabul qilinadigan axborotlar: tayyor bilimlar va yangi shakllantiriladigan bilimlardan iborat bo‘ladi. Birinchi holatda, tayyor bilimlar o‘zlashtiriladi. Insonlarning yangi bilim olishga hohishning mavjudligi, ularni takomillashtirish va boyitib borishi hayotiy zarurat hisoblanadi. Inson tomonidan axborotlarni qabul qilish ta’lim jarayonida amalga oshiriladi.

       Insonlarning yangi bilim olishga xohishning mavjudligi, ularni takomillashtirish va boyitib borishi hayotiy zarurat hisoblanadi. Ta’lim jarayoni- ta’lim beruvchi bilan ta’lim oluvchi o‘rtasidagi ma’lum maqsadlar asosida belgilangan bilim va ko‘nikmalarni tarkib toptirishga yo‘naltirilgan o‘zaro ta’sirlashuv jarayonidir. Ta’lim maqsadi-ta’lim-tarbiya natijasi sifatida o‘quvchi erishishi lozim bo‘lgan bilim, ko‘nikma, malaka va shaxsiy fazilatlarni belgilaydi. Uning belgilovchi quyidagi elementi mavjud:

· Faoliyat-ta’lim oluvchi faoliyati orqali ifodalanib, ta’lim yakunida bajara olishi lozim bo‘lgan aniq vazifalar ko‘rsatiladi. 

· Shart-sharoit-faoliyatni amalga oshirish uchun ta’lim oluvchiga taqdim etiladigan jihozlar, asbob-uskunalar, o‘quv qo‘llanmalar, tarqatma materiallar va boshqalardan iborat. 

       Yangi bilimlarni o‘zlashtirish jarayoni ta’lim beruvchi va ta’lim oluvchi yoki ikki subyektning o‘zaro ta’sirlashuvi natijasi hisoblanadi. 

       Ta’lim beruvchi:

· Bilimlar bilan qurollangan 

· Hayotiy tajribaga ega 

· Ta’lim oluvchiga nisbatan muammolar yechimini oldindan hal etgan va ularni ta’lim oluvchiga yetkazuvchi. 

       Ta’lim beruvchi va ta’lim oluvchining funksiyalari. Yangi ma’lumotlarning ko‘pligi, inson doimo muammolar qurshovida yashagani bois har bir vaziyatning yakuniy natijasini topishga intiladi.

       Ta’lim oluvchi:

· Hali yetarli tajribaga ega emas. 

· Muammolarni doimiy yechimini topish imkoniyati cheklangan. 

· Voqelik to‘g‘risida to‘liq ma’lumotga ega emas. 

· Bilimlar bilan qisman qurollangan. 

· Hali ko‘p narsani o‘rganishga muhtoj 

· Mustaqil faoliyat yuritish imkoniyati cheklangan. 

· Yordamga va tayanch kishiga muxtoj. 

Ta’lim jarayonida axborotlar beriladi:

· Tugallangan mazmundagi ma’lumotlar; 

· Simvollar va shakllar; 

· Rang; 

· Hatti-harakat: 

· Fazoviy. 

Axborotlarni o‘zlashtirish jarayonida quyidagi bilish bosqichlari ishtirok etadi:

· Sezgi ( ko‘rish, eshitish, hid bilish, ta’m bilish, teri-tuyush) 

· Idrok (ko‘rish, eshitish, shakllarni, ranglarni, belgilarni, harakatni, masofani, vaqtni). 

· Xotira: mexanik, obrazli, harakat, qisqa va uzoq vaqt, ixtiyoriy va ixtiyorsiz, tezkor. 

· Tafakkur: analiz, sintez, qiyoslash, mavhumlashtirish, umumlashtirish, klassifikatsiyalash, sistemalashtirish. 

· Xayol, ijodkorlik; yangi timsollar hosil qilish, yaratishdan iborat jarayon 

       Ta’lim olish jarayonida yangi bilimlarni o‘rganishda insonlar bir qator bilish jarayonlariga murojaat qilishlari tabiiy. Bu jarayonlar inson yosh xususiyatlariga ko‘ra takomillashib boradi. Shu sababli ta’lim beruvchi bilan ta’lim oluvchi bu jarayonlarni funksiyalarini yaxshi tahlil qilishi lozim. 

       Insonni voqelik to‘g‘risidagi dastlabki ma’lumotlarni sezgilar orqali oladi. Sezgi insonni voqelik bilan bog‘lovchi vosita hisoblanadi. Bu bog‘lanishlar sezgi turlarini o‘rniga qarab bir necha turga ajraladi. Tabiatan, besh sezgining funksiyasi bunda muhim o‘rin egallaydi.

       Ko‘rish, eshitish, hid bilish,tam bilish va teri-tuyush sezgilari aynan bilishni boshlang‘ich vositachilari hisoblanadi. Sezgi hali ma’lumotlarni o‘zlashtirish degan so‘z emas, bunda sezgilar orqali ma’lumotlar bir necha xususiyatlariga ko‘ra yaxlit holga olib keladi. Bu esa ma’lumotlarni idrok qilish deyiladi. Idrok axborotni bir strukturaga, yaxlitlikka olib keladi.

 

       3.  Ta’lim texnologiyalari 
        3.1.     O‘quv jarayoniga ta’lim texnologiyalarini joriy etishning dolzarbligi. 
          «Kadrlar tayyorlash milliy dasturida» ta’lim tizimiga ilg‘or pedagogik texnologiyalarni joriy qilish zarurligi ko‘p karra takrorlanadi. 

Pedagogik texnologiyalarning o‘zi nima va u an’anaviy ta’limdan nimasi bilan farq qiladi? 

       Hozirgi kunda pedagogik adabiyotlar, ta’lim muammolariga oid ma’ruzalar, rasmiy hujjatlarda «Yangi pedagogik texnologiya», «Ilg‘or pedagogik texnologiya», «Progressiv pedagogik texnologiya» «Zamonaviy ta’lim texnologiyasi» iboralari keng qo‘llanilmoqda. 

Ammo «Pedagogik texnologiya» tushunchasi hali ham bir qolipga tushirilmagan, ensiklopediyalarda izohlanganicha yo‘q, uning mazmunini yagona talqini ishlab chiqilmagan va shuning uchun iboraning bir-biridan farqlanuvchi ko‘pgina tariflari mavjud. 

       Respublikamizning pedagogika sohasidagi olim va amaliyotchilari ilmiy asoslangan hamda O‘zbekistonning ijtimoiy-pedagogik sharoitiga moslashgan ta’lim texnologiyalarini yaratish va ularni ta’lim-tarbiya amaliyotida qo‘llashga intilmoqdalar. Xo‘sh, nega yangi pedagogik texnologiyalar zarur bo‘lib qoldi? 

 

       Birinchidan, ma’lum sabablarga ko‘ra jahon hamjamiyati taraqqiyotidan ortda qolib ketgan jamiyatimiz, taraqqiy etgan mamlakatlar qatoridan o‘rin olishi uchun, aholi ta’limini jadallashtirish va samaradorligini oshirish maqsadida eng ilg‘or pedagogik tadbirlardan foydalanish zarurligi; 

 

       Ikkinchidan, an’anaviy o‘qitish tizimi yozma va og‘zaki so‘zlarga tayanib ish ko‘rishi tufayli «axborotli o‘qitish» sifatida tavsiflanib, o‘qituvchi faoliyati birgina  o‘quv jarayonining tashkilotchisi sifatida emas, balki nufuzli bilimlar manbaiga aylanib qolganligi; 

 

       Uchinchidan, fan-texnika taraqqiyotining o‘ta rivojlanganligi natijasida axborotlarning keskin ko‘payib borayotganligi va ularni yoshlarga bildirish uchun vaqtning chegaralanganligi; 

 

       To‘rtinchidan, kishilik jamiyati o‘z taraqqiyotining shu kundagi bosqichida nazariy va empirik bilimlarga asoslangan tafakkurdan tobora foydali natijaga ega bo‘lgan, aniq yakunga asoslangan texnik tafakkurga o‘tib borayotganligi; 

 

       Beshinchidan, yoshlarni hayotga mukammal tayyorlash talabi ularga eng ilg‘or bilim berish usuli hisoblangan obyektiv borliqqa tizimli yondashuv tamoyilidan foydalanishni talab qilishidadir. 

        Ta’lim texnologiyasi yuqorida sanab o‘tilgan beshta sababiy shartlarni barcha talablariga javob beradigan ta’limiy tadbirdir.

       Bu zaruriyat, shu vaqtgacha tahsil oluvchilar yopiq tafakkur paradigma (namuna, misol) lari asosida o‘qitilganligi, ularda o‘zgacha nuqtai nazarnitan olmaslik, faqat o‘z fikrini to‘g‘ri deb bilish shakllantirilganligidandir. Bu hol har qanday taraqqiyotga g‘ov bo‘lib, shu paradigmada yurgan kishilarniinqiroz sari yetaklaydi. Jamiyatimiz jadallik bilan taraqqiy etib, iqtisodiy va siyosiy mavqei kundan-kunga ortib bormoqda. Ammo ijtimoiy sohada va ayniqsa,ta’lim-tarbiyada depsinish va umumiy taraqqiyotdan orqada qolish sezilmoqda. Bunday noxush vaziyatdan chiqib ketish yo‘llaridan biri ta’lim-tarbiyajarayonini qabul qilingan davlat standartlari asosida texnologiyalashtirishdir.

       Didaktikaning asoschisi Yan Amos Komenskiy o‘n yettinchi asrdayoq ta’limning “vaqt, fanlar va uslublarni mohirona taqsimlashdan» boshqa narsanitalab qilmaydigan umumiy tartibini topishga harakat qilgan edi. Komenskiyning fikricha, idealda o‘qitishning yagona mukammal uslubi topilsa, “hammanarsa toshlari to‘g‘ri muvozanatlangan soatdek aniq, faqat ana shunday mahorat bilan yaratilgan asbobda erishish mumkin bo‘lgan bexatolik bilan arilaydi».                                                   

       Pedagogik texnologiya oqimi deyarli barcha rivojlangan mamlakatlarga tez tarqaldi. YUNESKO kabi nufuzli tashkilot tomonidan tan olindi va qo‘llab-quvvatlandiva hozirgi kunda ko‘pgina mamlakatlarda muvaffaqiyatli o‘zlashtirilmoqda, qo‘llanilmoqda. Ko‘pgina mamlakatlar pedagogik texnologiyadan foydalanib,o‘quvchilar o‘zlashtirishini oshirishda sezilarli muvaffaqiyatlarga erishdilar. Masalan, Janubiy Koreyada pedagogik texnologiya bo‘yicha tajriba-sinov tarzidao‘qiyotgan 50 ming boladan 75 foizida an’anaviy o‘qitishda faqat eng yaxshi o‘quvchilar erishadigan natijalar qo‘lga kiritilgan.

       Ta’limni texnologiyalashtirishning asosini, ta’lim jarayonini, uning samaradorligini oshirish va ta’lim oluvchilarni, berilgan sharoitlarda va ajratilgan vaqtichida loyihalashtirilayotgan o‘quv natijalarga erishishlarini kafolatlash maqsadida to‘liq boshqarish g‘oyasi tashkil etadi. 

       Bunday yondoshishning mohiyati, ta’lim jarayonini tizimlashtirishdan - uni, aniq rasmiylashtirilgan va detallari bo‘yicha aniq elementlarga bo‘lib tashlash yordamida maksimal shakllashtirishdan iborat. 

 

       Ta’lim texnologiyasining predmeti - ta’lim tizimini konseptual asoslariga dalil keltirishdan, maqsadlarni qo‘yishdan, natijalarni shakllantirishdan, o‘quvmaterialini tanlash va strukturalashtirishdan, ta’lim modelini tanlashdan, to ularni amalga oshirishgacha, ularning optimallik va samaradorlik darajasiniba holashgacha loyihalashtirishdan tarkib topgan. 

       Bizda ta’lim nazariyasi va amaliyotida, o‘quv jarayoniga texnologik xarakterni kiritish 50–yillardan boshlangan. Ular, an’anaviy o‘qitish uchun texnik vositalar majmuasini yaratishda o‘z ifodasini topgan. Hozirgi vaqtda, pedagogik texnologiyaga oddiygina «o‘qitishning texnik vositalaridan yoki kompyuterlardan foydalanish sohasidagi tadqiqotlar sifatida qaralmaydi: bu, o‘qitish samaradorligini oshiruvchi omillarni tahlil qilish va qo‘llash yo‘li bilan hamda qo‘llanilayotgan usullarni baholash vositasida ta’lim jarayonining tamoyillarini aniqlash va optimallashtirish usullarini ishlab chiqish maqsadidagi tadqiqotlardir». (Mejdunarodno‘y yejegodnik po texnologii obrazovaniya i obucheniya, 1978-79, London, Nyu-York, 1978. S. 258. (ingliz tilida). 

       V.P. Bespalko bo‘yicha, barcha ta’lim va tarbiya ishlarini pedagogik texnologiya yo‘liga o‘tkazish – o‘quv amaliyotini, pedagogik jarayonni qurish va amalga oshirishda ixtiyoriylikdan, uning har bir elementini va bosqichini tartibli asoslashga, obyektiv tashhis qilinadigan yakuniy natijaga intilishiga keskin ravishda 

burilishini ifodalaydi 

       Ma’rifatli va rivojlangan mamlakatlarda muvaffaqiyat bilan qo‘llanilib kelinayotgan ta’lim texnologiyalarini o‘rganib, xalqimizning milliy pedagogika an’analaridan 

hamda ta’lim sohasining shu kundagi holatidan kelib chiqqan holda O‘zbekistonning milliy ta’lim texnologiyasini yaratish lozim.

 

       Ta’lim texnologiyasi tushunchasi va tamoyillari. Pedagogika fani va amaliyotida, «pedagogik texnologiya», «ta’lim texnologiyasi», «o‘qitish texnologiyasi» 

kabi atamalardan keng foydalanilmoqda. Shu bilan birga, ularni tushunish paytida alohida farqlar mavjud. Avvalambor, «texnik texnologiya» va «pedagogik 

texnologiya» tushunchalarining mohiyatini aniqlaylik. 

       «Texnologiya» – yunoncha ikki so‘zdan – «texnos» (techne)- mahorat, san’at va «logos» (logos) – fan, ta’limot so‘zlaridan tashkil topgan. Bu ifoda zamonaviy texnologiya jarayonini to‘liq tavsiflab berolmaydi. Texnik texnologiya quyidagilarni bildiradi:

· xom-ashyo, materiallar, yarim fabrikatlar yoki mahsulotlarni olish, ularga ishlov berish yoki qayta ishlash yo‘llari va usullarining yig‘indisi (texnologiyaning jarayonli-bayonli aspekti): 

· yuqorida ko‘rsatilgan yo‘llar va usullarni ishlab chiquvchi va takomillashtiruvchi fan. Texnologiyani fan sifatidagi vazifasi, moddiy resurslar va vaqtni eng kam sarflashni talab qiladigan samarali va tejamkor ishlab chiqarish jarayonlarini aniqlash hamda amalda qo‘llash maqsadida qonuniyatlarni topish hisoblanadi (ilmiy aspekti): 

· jarayonning o‘zi - qazib olish, topish, ishlov berish, qayta ishlash, tashish, omborga joylash, saqlash hamda ishlab chiqarishni texnik nazorat qilish (texnologiyaning jarayonli-harakat aspekti). 

Ishlab chiqarishda, «texnologiya» so‘zidan kelib chiqadigan quyidagi tushunchalar ishlatiladi: 

 

Texnologik jarayon - ishlab chiqariladigan mahsulotga ishlov berishning yagona jarayonini hosil qiluvchi texnologik operatsiyalarning yig‘indisi. 

Texnologik operatsiya - ishchi tomonidan o‘zining ish joyida bajariladigan, yakuniga yetkazilgan harakat ko‘rinishidagi jarayonning bir qismi. 

Texnologik xarita - ma’lum bir mahsulotni ishlab chiqarish texnologik operatsiyalarini ketma-ketligini bayon qiluvchi texnik hujjat. 

Texnologik rejim - texnologik operatsiyalarni amalga oshirishni belgilovchi tartib bo‘lib, ma’lum bir mahsulotni ishlab chiqarishda bajariladigan operatsiyalarning vaqti, shartlarini belgilaydi. 

       Ushbu tushunchalarni o‘quv jarayoniga ko‘chiradigan bo‘lsak, o‘qituvchi (pedagog)ning o‘qitish vositalari yordamida tahsil oluvchilarga muayyan sharoitlarda ko‘rsatgan tizimli ta’siri natijasida ularda jamiyat uchun zarur bo‘lgan va oldindan belgilangan ijtimoiy sifatlarni intensiv tarzda shakllantiruvchi ijtimoiy hodisa deb ta’riflash mumkin. 

       Keyingi yillarda Rossiya bilan O‘zbekistonda pedagogik texnologiyani o‘rganish yo‘lida ancha ishlar qilindi. Pedagogik texnologiyaning o‘quv jarayoniga olib kirish zarurligini MDHga kiruvchi mamlakatlar ichida birinchilar qatorida har tomonlama ilmiy asoslab bergan rossiyalik olim V.P.Bespalkoning fikricha, «Pedagogik texnologiya – bu o‘qituvchi mahoratiga bog‘liq bo‘lmagan holda pedagogik muvaffaqiyatni kafolatlay oladigan o‘quvchi shaxsini shakllantirish jarayoni loyihasidir».

       Rossiya olimlaridan V.M.Monaxov: «Pedagogik texnologiya -avvaldan rejalashtirgan natijalarga olib boruvchi va bajarilishi shart bo‘lgan tartibli amallar tizimidir», - degan qisqacha ta’rifni bera turib, uning asosiy xususiyatlariga e’tiborni qaratadi. 


       quyida pedagogik texnologiyaning yana bir nechta ta’riflarini keltiramiz:

· Pedagogik texnologiya -bu o‘qituvchi (tarbiyachi)ning o‘qitish vositalari yordamida tahsil oluvchilarga muayyan sharoitda ta’sir ko‘rsatishi va bu faoliyat mahsuli sifatida ularda oldindan belgilangan shaxs sifatlarini intensiv shakllantirish jarayonidir. 

· Pedagogik texnologiya - ta’lim jarayoniga yangicha yondoshuv bo‘lib, pedagogikada ijtimoiy-muhandislik ong ifodasidir. U pedagogik jarayonni texnika imkoniyatlari va insonning texnikaviy tafakkuri asosida standart holga solib, uning optimal loyihasini tuzib chiqish bilan bog‘liq ijtimoiy hodisadir. 

· Pedagogik texnologiya - o‘quv jarayonini texnologiyalashtirishni butunligicha aniqlovchi tizimli kategoriya. Texnologiyalarni barcha, boshqa tushunchalarini belgilash uchun, sinonim sifatida - ta’lim texnologiyasi, o‘qitish texnologiyasi kabilarni ishlatish mumkin. 

· O‘qitish texnologiyasi - birinchidan, pedagogik texnologiyani jarayonli-harakat aspektini anglatadi. Bu, ta’lim jarayonini o‘zgaruvchan sharoitlarda, ajratilgan vaqt davomida istiqbollashtirilgan natijalariga kafolatli erishishga va konkret ta’lim-tarbiya jarayonlarini amalga oshirishni instrumental ta’minlovchi, usul va vositalar (texnologik operatsiyalar) ning tartibli birligini o‘zida mujassamlashtirgan ta’lim modelini ishlab chiqish va amalga oshirishning texnologik jarayoni: ikkinchidan, pedagogik texnologiyaning jarayonli-bayonli aspektini ifodalaydi. Bu, maqsadni amalga oshirish va istiqbolda belgilangan natijalarga erishish bo‘yicha pedagogik hamda o‘quv faoliyatini loyihasini bajarishni bayonidir (texnologik xarita). 

· Ta’lim texnologiyasi - pedagogik texnologiyaning ilmiy aspektini belgilash uchun ishlatiladi. Bu (fan predmeti), «texnik va inson resurslarini hamda ularni, o‘z oldiga ta’lim shakllarini optimallashtirish vazifasini qo‘yuvchi hamkorligini hisobga olgan holda dars berish va bilimlarni o‘zlashtirishning barcha jarayonlarini yaratish, qo‘llash va belgilashning tizimli usuli. 

· Pedagogik texnologiya -bu jamiyat ehtiyojidan kelib chiqib, oldindan belgilangan kishi ijtimoiy sifatlarini samarali shakllantiruvchi va aniq maqsadga yo‘naltirilgan o‘quv jarayonini tizim sifatida ko‘rib, uni tashkil qiluvchi qismlari bo‘lgan o‘qituvchi(pedagog)ning o‘qitish vositalari yordamida tahsil oluvchilarga ma’lum bir sharoitda muayyan ketma-ketlikda ko‘rsatgan ta’sirini nazoratda tutuvchi va ta’lim natijasini baholab beruvchi texnologiyalashgan ta’limiy tadbirdir 

· Pedagogik texnologiya - bu tizimli fikr yuritish usulini pedagogikaga singdirish, boshqacha qilib aytganda, pedagogik jarayonni muayyan bir tizimga keltirishdir. 

       Aynan tizimli yondashuv pedagogik texnologiyani o‘qitishga boshqa yondashuvlardan farqlovchi asosiy belgi hisoblanadi.BMT nufuzli idoralaridan biri bo‘lgan YUNESKOning ta’rificha,  
 

Ta’lim texnologiyasi – ta’lim modellarini optimallashtirish maqsadida, inson va texnika resurslari va ularning o‘zaro ta’sirini hisobga olgan holda, butun o‘qitish va bilimlarni o‘zlashtirish jarayonini yaratish, qo‘llash va aniqlash tizimidir.
 

       Keltirilgan ta’riflarni ilmiy-falsafiy nuqtai nazardan tahlil qiladigan bo‘lsak, uzoq xorijda berilgan ta’riflar bilan MDH mamlakatlari bergan ta’riflari bir-biriga yaqin kelsa-da, farqi ham anchaligini ko‘ramiz. Jumladan, YUNESKO ta’riflarida tizimli yondoshuv tamoyiliga alohida urg‘u berilgan. 

       Ijtimoiy texnologiyalar safiga kiruvchi «pedagogik texnologiya» tushunchasining mazmunini aniqlaymiz. Ko‘pchilik pedagog-olimlarning fikricha, ushbu keng ishlatiladigan so‘zlar birikmasi inglizcha «an educationaltechnology» - ya’ni «ta’lim texnologiyasi» ifodasini noaniq tarjima qilishdan kelib chiqqan. Bizning fikrimizcha, ta’lim texnologiyasiga dastlab asos solgan A+SH olimlari pedagogik texnologiyani emas, balki aynan ta’lim texnologiyasini nazarda tutishgan. Buni tushunib yetish uchun pedagog atamasining lug‘aviy ma’nosini esga olaylik, bu atama yunoncha «payne»-bola, «agogeyin» - yetaklamoq so‘zlaridan tashkil topgan bo‘lib, bola yetaklamoq ma’nosini anglatadi. Bundan «bola yetaklash texnologiyasi» degan atama kelib chiqadi, bu tushuncha ta’lim texnologiyasi maqsadi va mantig‘iga zid bo‘lib, ta’lim texnologiyasining haqiqiy ma’nosini bermaydi. Amerikalik olimlar va yapon olimi Sakomoto «bola yetaklash» texnologiyasini emas, balki tahsil oluvchilar faolligini ta’minlaydigan, ta’lim jarayoni samaradorligini kafolatlaydigan texnologiyani yaratish g‘oyasini ilgari surishgan. Shunga asoslangan holda biz mazkur atamani «ta’lim texnologiyasi» deb atalishi tarafdorimiz. 
 

Ta’lim texnologiyasi – oldindan belgilangan o‘quv maqsadlariga erishishni kafolatlaydigan, ta’lim jarayonida inson va texnika resurslaridan foydalanishning loyihalashtirilgan muayyan tizimi.
 

       Yuqorida ta’kidlanganidek ta’lim texnologiyasi tushunchasi o‘qitish va o‘rganish jarayoniga tizim sifatida qarashni   anglatar ekan, avvalo tizim tushunchasini tushunib olish zarur. Tizim deb, tartiblangan, o‘zaro uzviy bog‘langan va birgalikda umumiy funksiyani bajaruvchi elementlar to‘plamiga aytiladi. Misol uchun, avtomobil dvigateli bir nechta tizimlardan iborat bo‘lib, har bir tizim bir nechta elementlardan tashkil topgan. Moylash tizimini ko‘rib chiqadigan bo‘lsak, uni tashkil etuvchi elementlardan birortasi ishlamay qolsa, yoki yomon ishlasa dvigatelning ishqalanuvchi qismlariga moy yetib bormaydi va natijada dvigatel ishdan chiqadi. Ko‘rinib turibdiki tizimning faoliyati uni tashkil etuvchi har bir elementiga, va o‘z navbatida har bir element bir-biriga chambarchas bog‘liq.

       Bundan shunday xulosa kelib chiqadi: ta’lim jarayonini bir tizim deb qaraydigan bo‘lsak uni tashkil etuvchilari ya’ni elementlariga quyidagilar kiradi: ta’lim maqsadi, o‘quv maqsadlari (kutilayotgan natijalar), ta’lim beruvchi, tahsil oluvchi, ta’lim mazmuni, ta’lim metodi, ta’lim shakli, ta’lim vositalari, nazorat va baholash. Ta’lim jarayonini loyihalashtirishda yuqorida sanab o‘tilgan elementlardan birortasi e’tibordan chetda qolsa, yoki noto‘g‘ri tanlangan bo‘lsa tizim ishlamaydi, demakki, ta’lim jarayoni oldiga qo‘yilgan maqsadga erishilmaydi.

 

 

 


 

An’anaviy va noan’anaviy ta’lim modellari 

Ta’lim modellari. O‘qitishdan ko‘zlanadigan maqsad bu davlat ta’lim standartlarida belgilangan bilim va ko‘nikmalarini o‘quvchiga yetkazishdan iborat. qachonki o‘quvchi tomonidan bilim qabul qilinsa va tushunib yetilsa yoki o‘quvchi malaka oshirish uchun mo‘ljallangan topshiriqlarni amalda namoyish etib bera olsagina o‘qitish muvaffaqiyatli kechdi deb hisoblasa bo‘ladi.

 

Ma’lumki, ta’lim olish (ma’lumot olish) jarayoni – bu ma’naviy va aqliy qobiliyatlarni tizimli rivojlantirib borish, bilim va tushunchalarni shakllantirish va olingan bilimdan foydalana olish qobiliyatini tarkib toptirishdan iborat jarayondir. Bu jarayon ta’lim oluvchining o‘zi orqali yoki boshqa birov ta’lim beruvchining ko‘magida amalga oshirilishi mumkin. Ta’lim olish jarayoni esa turli xil metodlarga(usullarga) tayangan holda kechadi. 

 

Metod – grekcha «metodos» so‘zidan olingan bo‘lib, izlanish yoki bilish yo‘li, nazariya, ta’limot ma’nosini anglatadi. 

 
Ta’lim metodini(usulini) - ta’lim oluvchi va ta’lim beruvchining ma’lum maqsadga qaratilgan, birgalikdagi faoliyatini tashkil qilishning muayyan tizimga solingan yo‘l-yo‘rig‘i sifatida ta’riflash mumkin.

 
Ta’lim modeli - ta’lim jarayonining tuzilmasini (strukturasini) aniqlab, u o‘z navbatida bir yoki muayyan ketma-ketlikda kelgan bir nechta ta’lim metodlari asosida o‘tkaziladigan ta’lim jarayonini ifodalaydi.

 

Ta’lim metodi - bu ta’lim oluvchi va ta’lim beruvchining ma’lum maqsadga qaratilgan, birgalikdagi faoliyatini tashkil qilishning muayyan tizimga solingan yo‘l-yo‘rig‘i.
 

Ta’lim modellarini ta’lim maqsadlariga erishish bo‘yicha o‘quvchi va o‘qituvchining birgalikdagi ish faoliyatini tashkil qilishning belgilari bo‘yicha shartli ravishda quyidagicha guruhlarga bo‘lish mumkin: 

· an’anaviy o‘qitish; 

· hamkorlikda o‘rganish modeli; 

· modellashtirilgan dars; 

· o‘rganishning tadqiqot modeli. 

 

Ta’lim modeli - ta’lim jarayonining tuzilmasi (strukturasi) bo‘lib, bir yoki muayyan ketma-ketlikda kelgan bir nechta ta’lim metodlari asosida o‘tkaziladigan ta’lim jarayonini aniqlaydi.
 

An’anaviy o‘qitish modeli. O‘nlab yillab o‘tkazilgan tadqiqotlar natijasi shuni ko‘rsatadiki, an’anaviy o‘qitish modeli hisoblanmish - dars ta’limning samarali modellaridan biri bo‘lib qolmoqda. 

 

An’anaviy dars - muayyan muddatga mo‘ljallangan, ta’lim jarayoni ko‘proq o‘qituvchi shaxsiga qaratilgan, mavzuga kirish, yoritish, mustaxkamlash va yakunlash bosqichlaridan iborat ta’lim modelidir.
  

O‘quv materiali yangi va ancha murakkab bo‘lganda, an’anaviy dars - ko‘p hollarda ta’lim jarayoning birdan-bir modeli bo‘lib qolmoqda. An’anaviy darsning asosiy maqsadi - dars mavzusining asosiy mazmunini, tushuncha va faktlarini o‘qituvchi tomonidan o‘quvchilarga yetkazish va tushuntirishdan iborat. Dars - oldin o‘zlashtirilgan bilimlar bilan o‘zlashtirilishi lozim bo‘lgan bilimlar o‘rtasida aloqa o‘rnatilishidan boshlanadi. Yangi mavzuni yoritish, turli mashqlar yordamida mustahkamlash, darsga yakun yasash, xulosalash, baholash va uyga vazifa topshirish bilan yakunlanadi. 

 

An’anaviy dars o‘tish modelida ko‘proq ma’ruza, savol-javob, amaliy mashq kabi metodlardan foydalaniladi. Shu sabab, bu hollarda an’anaviy dars samaradorligi ancha past bo‘lib, o‘quvchilar ta’lim jarayonining passiv ishtirokchilariga aylanib qoladilar. Tadqiqotlar shuni ko‘rsatadiki, an’anaviy dars shaklini saqlab qolgan holda, unga turli-tuman o‘quvchilar faoliyatini faollashtiradigan metodlar bilan boyitish o‘quvchilarning o‘zlashtirish darajasini ko‘tarilishiga olib kelar ekan. Odatda, an’anaviy dars berishni - passiv dars berish usuli sifatida qaraladi. Lekin darsda o‘quvchilarning aktiv yoki passivligi darsni qanday o‘tishga va uni rejalashtirishga bog‘liq. An’anaviy darsning samaradorligini oshirish va darsda o‘quvchilarning faolligini oshirish uchun yangi materialni mayda-mayda bo‘laklarga bo‘lib o‘tish tavsiya etiladi. Shuningdek, o‘quvchilarning bu materialni qanday o‘zlashtirib borayotganliklarini nazorat qilib borish va bu maqsadda maqsadida turli xil mashq va topshiriqlarni bajartirish maqsadga muvofiq bo‘ladi.

 

Buning uchun dars jarayoni oqilona tashkil qilinishi, o‘qituvchi tomonidan o‘quvchilarning qiziqishini orttirib, ularning ta’lim jarayonida faolligi muttasil rag‘batlantirilib turilishi, o‘quv materialini kichik-kichik bo‘laklarga bo‘lib, ularning mazmunini ochishda bahs, munozara, aqliy hujum, kichik guruxlarda ishlash, tadqiqot rolli o‘yinlar metodlarini qo‘llash, rang-barang qiziqtiruvchi misollarning keltirilishi, o‘quvchilarni amaliy mashqlarni mustaqil bajarishga undash, rang-barang baholash usullaridan foydalanish, ta’lim vositalaridan joyida va vaqtida foydalanish talab etiladi.

 

 An’anaviy dars va uning asosiy bosqichlari. 
 

An’anaviy dars o‘tishning turli xil tuzilmalari mavjud bo‘lib, uning eng tarqalgan tuzilmasini e’tiboringizga havola qilamiz. quyida an’anaviy dars berishning bosqichlari haqida qisqacha to‘xtalamiz. Ma’lumki, an’anaviy darsning quyidagi bosqislari mavjud. 

1.      Tashkiliy qism – salom-alik qilish, davomatni tekshirish, zarur ko‘rgazmali qurol va jihozlarni darsga hozirlash;

2.      O‘tilganlarni takrorlash va yangi mavzuni boshlashga hozirlik – yangi mavzu bilan bog‘liq, o‘tgan dars mavzularini takrorlash; o‘quvchilarning yangi mavzuni o‘tishdan oldin bu mavzuga oid bilim darajalarini aniqlash, baholash va yangi materialni o‘zlashtirishga tayyorlash; yangi dars maqsadini tushuntirish (dars maqsadi va yoritilishi lozim bo‘lgan asosiy tushuncha va atamalar, oldindan doskaga yozib qo‘yilsa yoki qog‘ozga oldindan katta qilib yozib, osib qo‘yilsa, vaqt tejaladi); O‘tgan dars mavzularini takrorlash o‘qituvchi tomonidan og‘zaki so‘rov, mayda guruhlarda ish, uyga vazifani darsda birga muhokama qilish orqali amalga oshirilishi mumkin. Shuningdek, yangi darsni o‘tishga hozirlik, yangi dars mavzusini xarakterlovchi o‘zak savolni yoki muammoni qo‘yish orqali amalga oshiriladi. Shunday o‘zak savol yoki muammo tanlanishi lozimki, u haqiqatan o‘quvchilar uchun qiziqarli, ajabtovur bo‘lib, o‘quvchilar diqqatini o‘ziga tortsin. O‘zak savol yoki muammo - o‘quvchilarning uni javobini bilishga bo‘lgan qiziqishini orttirsin va dars davomida shug‘ullanishga safarbar etsin va faoliyatini rag‘batlantirsin.

3.      Yangi mavzuni yoritish – dars materiallarini kichik-kichik bo‘laklarga bo‘lib, ketma-ket ma’lum uzviylikda va mantiqiy bog‘liqlikda, ko‘rgazmali tarzda va turli xil o‘qitish uslublaridan foydalangan holda berish; Bu uslublar haqida pastda keyingi bandda batavsil to‘xtalamiz.

4.      Yangi mavzuni mustahkamlash – olingan nazariy bilimlarni yorqin misollarga qo‘llash va turli xil topshiriqlarni bajarish asosida o‘quvchilarda yangi mavzuga oid amaliy ko‘nikmalarni hosil qilish va baholash; baholash uchun beriladigan savol va topshiriqlar aynan dars maqsadidan kelib chiqqan bo‘lishi, unga erishilgan yoki yo‘qligini aniqlashga qaratilgan bo‘lishi lozim;Yangi mavzuni mustahkamlash butun sinf ishtirokida, turli xil tarqatma materiallar bilan ishlash, mayda guruhlarda yoki juft-juft bo‘lib ishlash yordamida amalga oshirilishi mumkin. O‘quvchilar amaliy mashg‘ulotni bajarayotgan vaqtda o‘qituvchi o‘quvchilarning faoliyatini kuzatishi, ba’zi o‘quvchilarning tushunmagan savollariga javob berishi mumkin. Shuningdek, bu bosqichda o‘quvchilarning mustaqil ishlashlariga ham sharoit yaratib berish lozim bo‘ladi. 

5.      Darsga yakun yasash va baholash – darsning maqsadini yana bir bor eslatish va unga qanchalik erishilganlikni o‘quvchilar bilan birgalikda aniqlash; o‘quvchilarning mavzu bo‘yicha savollariga javob berish, darsning asosiy lahzalarini qayd qilish, o‘quvchilarning o‘zlashtirganlik darajasini aniqlash, darsda faol qatnashgan o‘quvchilarni tilga olish va baholash; (o‘quvchilar bilimini baholashni butun dars davomida turli xil usullar yordamida ham bajarish mumkin; bahaloshdan maqsad o‘quvchilarga faqat qandaydir ballarni qo‘yib borishdan iborat emas, balki o‘quvchilarning o‘zlashtirish darajasini nazorat qilib borishdan iborat bo‘lib, kerak bo‘lganda darsning borishiga o‘zgartishlar kiritish, tushunish qiyin bo‘lgan joylarga qayta to‘xtalish lozim bo‘ladi);

6.      Uyga vazifa - o‘tilgan mavzu bo‘yicha bilim, malaka va o‘nikmalarni yanada mustahkamlashga yoki kelgusi dars uchun hozirlik ko‘rishga qaratilgan, mustaqil bajarishga mo‘ljallangan savol, mashq va topshiriqlar majmuasidan iborat bo‘lmog‘i lozim.

An’anaviy dars bosqichlarini yana quyidagi tartibda ham keltirish mumkin:

1. Kirish
· o‘tgan materialni takrorlash; 

· dars maqsadini tushuntirish; 

· dars mazmuni va rejasi bilan tanishtirish. 

2. Yangi mavzuni yoritish
· yangi mavzuni kichik-kichik bo‘lakchalarga bo‘lib berish; 

· rang-barang misollar imkoni boricha ko‘rgazmali taqdim qilish; 

· mavzudan chetlashmaslik; 

· materialning murakkab tomonlarini qayta tushuntirish; 

· o‘quvchilarning tushunganlik darajasini tekshirib borish; 

· teskari aloqani ta’minlash. 

3. "Teta-poya" mashq
·       Biror misol (yoki masalani) o‘quvchilar bilan qadamba-qadam hal qilish va tahlil qilish:

4. Yo‘naltirib turiluvchi mashq
·        O‘quvchilar mashq (yoki masalani) mustaqil bajarishadi, o‘qituvchi esa ularni nazorat qilib, tuzatish kiritib boradi.

5. Mustaqil bajariladigan mashq
·       O‘quvchilar mashqni mustaqil holda o‘qituvchi yordamisiz bajarishadi.

6. O‘quvchilar tushinganlik darajasini tekshirish
7. Yakunlash
·       Dars mavzusining asosiy tushunchalari va o‘quv maqsadlarini jamlash.

 
An’anaviy (ta’lim jarayoni markazida o‘qituvchi bo‘lgan) modelning afzalliklari va kamchiliklari. 
 
AFZALLIKLARI
 

·        Ma’lum ko‘nikmalarga ega bo‘lgan va aniq ma’lum tushunchalarni, fanni o‘rganishda foydali.

·        O‘qituvchi tomonidan o‘qitish jarayonini va o‘qitish muhitini yuqori darajada nazorat qilinishi.

·        Vaqtdan unumli foydalanish.

·        Aniq ilmiy bilimlarga tayanadi. 

 
KAMCHILIKLARI
· O‘quvchilar passiv ishtirokchi bo‘lib qoladilar. 

· O‘qituvchining to‘la nazorati barcha o‘quvchilar uchun motivatsiyani vujudga keltirmaydi. 

· O‘quvchilar o‘qituvchi bilan bevosita muloqotga kirisha olmaydi. 

· Eslab qolish darajasi hamma o‘quvchilarda bir-xil bo‘lmaganligi sababli, sinf bo‘yicha o‘zlashtirish darajasi past bo‘lib qolishi mumkin. 

· Mustaqil o‘rganish va yechimlar qabo‘l qilish uchun sharoitlar yaratilmaydi. 

 

O‘qitishning noan’anaviy modellari. Bu modellarni shartli ravishda uchga ajratish mumkin.

· hamkorlikda o‘rganish modeli; 

· modellashtirilgan dars; 

· o‘rganishning tadqiqot modeli. 

Bu modellar asosan o‘quvchi shaxsiga qaratilgan bo‘lib, ularni boshqacha qilib markazda o‘quvchi turgan ta’lim modellari deb ham atashadi.

 
Modellashtirilgan dars - real hayotda va jamiyatda yuz berayotgan hodisa va jarayonlarni ixchamlashtirilgan va soddalashtirilgan ko‘rinishini (modelini) sinfxonada yaratish va ularda o‘quvchilarni shaxsan qatnashishi va faoliyat evaziga ta’lim olishini ko‘zda tutuvchi metodlar majmui.

 
Hamkorlikda o‘rganish modeli - o‘quvchilarning mustaqil guruhlarda ishlashi evaziga ta’lim olishini ko‘zda tutadigan metodlar majmui.

 
O‘rganishning tadqiqot modeli - o‘quvchilarni muayyan muammoni yechishga yo‘naltirilgan, mustaqil tadqiqot olib borishini ko‘zda tutuvchi metodlar majmui. 

 

O‘quvchiga markazlashgan o‘quv jarayonining maqsadi va uning ijobiy jihatlari quyida keltirilgan asoslarga tayanadi: 

· O‘quvchining o‘qishga bo‘lgan ishtiyoqini oshirib borish 

· Ilgari egallangan bilimlarni ham inobatga olish 

· O‘qish jarayoni tezligini muvofiqlashtirish 

· O‘quvchi tashabbusi va majburiyatini qo‘llab-quvvatlash 

· Amaliyot orqali o‘rganish 

· Ikki tomonlama fikr-mulohazalar bilan ta’minlash 

· O‘qish jarayonini to‘g‘ri yo‘lga qo‘yish 

· O‘qituvchi – o‘quvchilar uchun o‘quv jarayonini yengillashtiruvchi shaxs 

· O‘quv jarayonini baholash 

 

Kelgusi mashg‘ulotlarda bu modellarning har biri xususida batavsil to‘xtalamiz.

 

Noa’anaviy (ta’lim jarayoni markazida o‘quvchi bo‘lgan) modellarning afzalliklari va kamchiliklari.
 
AFZALLIKLARI
· O‘qitish mazmunini yaxshi o‘zlashtirishga olib kelishi. 

· O‘z vaqtida qaytar aloqalarning ta’minlanishi. 

· Tushunchalarni amaliyotda qo‘llash uchun sharoitlar yaratilishi. 

· O‘qitish usullarining turli xil ko‘rinishlari taklif etilishi. 

· Motivatsiyaning yuqori darajada bo‘lishi. 

· O‘tilgan materialning yaxshi eslab qolinishi. 

· Muloqotga kirishish ko‘nikmasining takomillashishi. 

· O‘z-o‘zini baholashning o‘sishi. 

· O‘quvchilarning fanga oid mavzu mazmuniga, o‘qitish jarayoniga bo‘lgan ijobiy munosabati. 

· Mustaqil fikrlay oladigan o‘quvchining shakllanishiga yordam berishi. 

· Nafaqat mazmunini o‘zlashtirishga yordam bermay, balki tanqidiy va mantiqiy fikrlashni ham rivojlantirishi. 

· Muammolar yechish ko‘nikmalarining shakllanishi. 

 KAMCHILIKLARI
· Ko‘p vaqt talab etilishi. 

· O‘quvchilarni har doim ham keraklicha nazorat qilish imkoniyatining pastligi. 

· Juda murakkab mazmundagi material o‘rganilayotganda ham o‘qituvchi rolining past bo‘lishi. 

· O‘qituvchining o‘zi ham yaxshi rivojlangan fikrlash qobiliyatiga va muammolar yechish ko‘nikmalariga ega bo‘lishining talab etilishi. 

